Sámi skuvlahistorjá – prošeaktačilgehus 

Ođastuvvon 23.11.2010

A. Manne dát prošeakta?

3-400 jagi leat Davvikalohta riikkaid eiseválddit lágidan formálalaš oahpahusa sápmelaččaide. Ja nu guhká lea maiddái leamaš nákkáhallan das makkár oahpahus sámi ohppiide galgá. Sihke eiseválddiid guottut sápmelaččaide ja sámiid guottut skuvlii leat rievddadan sakka. Vierut leat rievddadan ohppiid ja sámi kultuvrra duolbmumis gitta oahpahussii mii lea leamaš dehálaš sámegiela ja kultuvrra ovdánahttimii. 


Dát lea guovddáš oassin sihke sámi historjjás ja davvikalohta historjjás, davviriikkaid skuvlahistorjjás ja máilmmi eamiálbmogiid ja unnitálbmogiid historjjás. Dán historjjá diehtogáldut leat goitge hui bieđgguid ja illá báljo olámuttos dábálaš lohkkái dehe studentii. 


Dán prošeavtta mihttomearrin lea čohkket ja almmuhit dan historjjá mii muitala makkár skuvla ja oahpahus sápmelaččaide lei. Mii hálidit dahkat dan dakkár hámis mii livččii olamuttos eatnasiidda, sihke sápmelaččaide ja eará olbmuide, olbmuide geain lea alla oahppu dehe ii leat dat. Dat galggašii ávkin sámi skuvllaid oahpaheddjiide ja ohppiide,  moanat allaskuvlaoahpuide ja universitehtaoahpuide, ee. pedagogihkkii, sámegillii ja historjái. Ollu vásáhusat sámi oahpahusas livčče ávkin maiddái eará unnit álbmogiidda, dan dáfus ahte sáhtáše oahppat sámi oahpahusa buriin ja heajut beliin.  

B. Mii bargguid dasto dát lea?

Prošeakta fátmmasta sámi ohppiid oahpahusa, sihke dan mas sámegiella ja kultuvra lei vuođđun, ja dan man sisdoallu ja giella lei stuoraservodaga giella ja kultuvra. Historjá fátmmasta dan áigodaga masa gávdnojit čálalaš gáldut, gitta dálážii. Prošeavttas leat oassin sihke sámi oahpahusa ovddideapmi ja vuosttaldeapmi, historjá iešalddis oahpahusa birra, ja dat bargu maid oahpaheaddjit, skuvlahálddahusat ja oahppogirječállit leat bargan. 


Mii áigut guorahallat buot oahpahusa cehkiid, mánáidgárddiid rájes gitta universitehta rádjái, ja dan nai oahpahusa mii ii leat oassin formálalaš oahpahusvuogádagas. 


Mii áigut čohkket dihto ovdamearkkaid das mot oahpahus organiserejuvvui, lágiduvvui ja mot guhtege lea dan vásihan, buot oassálastit, ohppiid rájes gitta oahpahusministara rádjái.  Dehálaš oassin prošeavttas lea guorahallat oahpponeavvuid ovdáneami ja geavahuvvon oahpponeavvuid sisdoalu. 


Guovlluid dáfus lea prošeakta dássážii fátmmastan sámi ohppiid geat orrot Norggas, muhto dál lea áigi viiddidit prošeavtta Supmii, Ruŧŧii ja Ruššii. 


Dieđuid čohkkemii leat geavahan vuosttažettiin dáid vugiid:  

1. Čohkket ja lohkat ovddeš almmuhuvvon čállon dieđuid. 

Dáinna lea ollu bargu, muhto olle gal lohkat eatnasa buori muddui. Váldogáldut Norggas leat: Bibsys, Sámedikki girjerádju ja našuvnnalaš girjeráju (Nasjonalbiblioteket) sámi dihtorvuorká ja seammaláganat duoin eará riikkain. Goitge eai ovttas ge dain leat ollislaš dieđut, ja oaidnit dál juo ahte fertet ohcat dieđuid eará gálduin, erenoamážit aviisačállosiid ja áigečállagiid dáfus.  

2. Ohcat almmukeahtes dieđuid almmolaš ja priváhta vuorkkáin. 

Dás mii  jurddašit ovddemusta dakkár vuorkkáin nu go stáhtalaš vuorkkáin ja leanaid-/fylkkaid ja suohkaniid vuorkkáin. Ferte fitnat iešguđet vuorkkás ohcame ja geahčadeame dokumeanttaid ja govveme miellagiddevaččamusaid.  

3. Čohkket artihkkaliid ja jearahallamiid 

Norggas mii álggiimet sáddedettiin bovdehusa skuvllaide ja dutkanásahusaide oktan ávžžuhusain searvat ja sáddet ávžžuhusa viidáseappot. Váldovuohkin mis lea goitge leamaš sihtat olbmuid muitalit njuolga midjiide. Válljedettiin olbmuid dasa leat mii deattuhan viidodaga, vai oažžut ovdan iešguđet lágan searvama ja rollaid, ja olbmuid geain leat iešguđetlágán vásáhusat ja oaivilat. Mii sihtat oahpes olbmuideamet iešguđet guovlluin gažadit olbmuin dehe evttohit midjiide geaiguin galggašeimmet hupmat. Goitge dáinna válljenvugiineamet eat oaččo áibbas ovddasdeaddji gaskamearálaš oasi álbmogis. 


Supmii, Ruŧŧii ja Ruššii leat mii bidjan interneahta bokte bovdehusa 5 gillii, ja dan leat sádden e-poastan ja dábálaš reiven čuohtenár olbmui dáin riikkain. 

C. Gažaldagat maidda hálidivččiimet vástádusaid

Máŋga čuođi jagi guhku skuvlahistorjjás ii leat vejolaš vuolggahit dušše ovtta váldogažaldaga, muhto mii čujuhit moatti gažaldahkii maid vástádusaide mii geahččalit lahkonišgoahtit. Dáinna prošeavttain barggadettiin olle dušše oanehažžii dakkár vástádusaid guvlui, go dasa dárbbašuvvo dutkanprográmma mainna oažžu konklušuvnnaid mat dollet buorebut deaivása. 

- Maid assimilerenproseassa lea dagahan sámi guovlluid ja seahkálasguovlluid servodahkii ja ekonomalaš ja kultuvrralaš rievdamii? 

- Maid assimilerenproseassa lea dagahan olbmuid identitehtii, iešdovdui ja guottuide?  

- Guđe muddui guorrasedje sápmelaččat assimilerema mihtuide ja vugiide, ja guđe muddui sii vuostálaste daid? Lea go nu ahte sápmelaččat dat oččodedje sámegiela oahpahusgiellan, ja sii guđet gulle stuorát álbmogii ges oččodedje buohkaide riikagiela oahpahusgiellan? 

- Mot leat dáčča (ja ruoŧa, suoma ja ruošša) ja sámi oahpaheaddjit bargan skuvlla giela ja sisdoalu bargonjuolggadusaid ektui? Guđe muddui oahpahedje sii sámegillii vaikko de rihkko skuvlla njuolggadusaid? 

- Guđe muddui leat oahppit ja/dehe váhnemat vuosttaldan mearriduvvon njuolggadusaid ja ođastusaid? 

- Makkár fámut leat váikkuhan stáhtaid skuvlapolitihkkii sápmelaččaid guovdu, ja makkár ulbmilat ja mihttomearit dain leat leamaš? 

- Mot leat oahpaheaddjisearvvit láhtten stáhtaid rievddadeaddji politihka ja sápmelaččaid oahpahusa dáfus?  

- Makkár ovttaláganvuođat ja erohusat leat leamaš sápmelaččaid oahpahusas dán njealji riikkas?

D. Almmuheapmi

Namuhuvvon gálduid vuođul mii áiggošeimmet almmuhit: 

1. Čállagiid listtu

Mii leat bargamin guovttelágán čállagiid listtuin: 

A) Sámi skuvllaid ja sápmelaččaid oahpahusa gálduiguin. (http://skuvla.info/ssh-kilde.doc)

B) Girjjit mat leat adnon skuvllas, erenoamážit oahppogirjjiid ja oahpaheddjiid veahkkegirjjiid. (http://skuvla.info/ssh-middel.doc)

2. Olbmuid iežaset muitalusaid

Olbmuid iežaset vásáhusat skuvllas, oahppin, oahpaheaddjin, internáhttabargin, báikkálaš dehe guovddáš skuvlahálddahusa bargin dehe politihkkárin. Lassin ođđasit čállon artihkkaliidda ja gažadallamiidda mii ohcat boares vuorkkáid čállagiid ja dan máid boares olbmot leat muitalan, omd. jietnabáttiide dehe mat leat čállon museaid ja radio mielde, ja čállosiid mat leat leamaš omd. giligirjjiin dehe áigečállagiin. 

3. Fágalaš artihkkaliid

Sámi skuvlahistorjjá iešguđet fáttáid artihkkalat. Dás mii bivdit fágaolbmuid čállit dehe heivehit ovddeš čállagiid, dehe mii čállit ieža dan vuođul maid gávdnat prošeaktaáigodagas. 


Daid sáhttá čuoldit guovtti sadjái: báikkálaš ja oktasaš. Báikkálaš čállagiin lea ovtta skuvlla dehe ovtta guovllu birra ja dan historjjá rievdama birra, ja dat dávjá guoská olbmuid iežaset muitalusaide nu go namuhuvvon 2.čuoggás. Oktasaš čállagiin gieđahallojuvvo fáddá mii guoská olles sápmái dehe stuorát oassái sámi guovllus, omd. miššovdna, giellaovdánahttin, oahppoplánat jnv.  

Girjeráidu ja interneahtta

Mii almmuhit girjjiid dađi mielde go dat gárvánit, šaddá girjeráidu. Vuosttaš lávkin lea ahte Norggas almmuhuvvojit 5 girjji main lea ovttasullasaš hápmi; girjjis leat seahkálaga fágalaš artihkkalat, olbmuid iežaset muittašeamit ja dokumeanttat oktan cealkámušaiguin. Davvi Girji Kárášjogas dat almmuha girjjiid. 


Girjji čállagat almmuhuvvojit maiddái interneahtas, čujuhusas: http://skuvla.info, ja muhtun dokumeanttat ja lassilohkosat almmuhuvvojit dušše interneahtas.


Sihke girjjiid ja interneahttasiidduid almmuhit sámegillii buohtalaga gullevaš riika gielain. Artihkkalat mat leat prentejuvvon eará sámegielaide almmuhuvvojit maiddái davvisámegillii interneahtas. Interneahttasiidduid mii leat oččodeame jorgaluvvot eará gielaide maiddái, vuosttažettiin eŋgelasgillii.  

E. Maid leat juo bargan?

Barggu álggaheimmet 2002/2003-dálvvi ovttasbargun gaskal Davvi Girji-lágádusa ja doaimmahuslávdegotti mas leat leamaš mielde Svein Lund váldodoaimmaheaddjin, Siri Broch Johansen ja Elfrid Boine. 2007 guovvamánu rájes bođii Siv Rasmussen vel lávdegoddái. 


Oktiibuot leat moadde čuođi olbmo bovdejuvvon čállit dehe muitalit girjiide. Dássážii leat mii ožžon badjel 150 artihkkala dehe jearahallama. Dasa lassin leat vel ollugat lohpidan čállit.


Vuosttaš girji almmuhuvvui 2005:s, nr. 2 bođii 2007:s, nr. 3 2009:s ja nr. 4  2010:s. Dasa lassin leat mii čohkken ávdnasiid ja čállagiid vel ovtta girjji náre. Buot girjjit leat ovtta stuoru ja dain leat sullii ovtta mađe siiddut, 450 siiddu ja bures 150 gova ja čájáhusa. Juohke girjji teaksta lea goappáge gillii badjel 600000 čállinmášinčuoggá. 


Girjjiid ávdnasat leat almmuhuvvon interneahtas, doppe leat vel moaddenuppelot lassičállaga. Mii leat bidjan dohko 22 áviisaartihkkala, dat leat dássážii almmuhuvvon sámegillii aviissain Min Áigi / Ávvir. Aviisaartihkkalat doibmet dego čoahkkáigeassun iešguđet ge suorggis, danne go dat vuolggahit gažaldagaid daid ollu artihkkaliid vuođul. Interneahtas leat ea.ea. sámi oahppogirjehistorjjá ja skuvladutkama guorahallamat. 

F. Ruhtadeapmi

Norgga bealde váldodoaimmaheaddji lea ožžon stipeandda Norgga fágagirječálliid ja jorgaleddjiid searvvis - Norsk faglitterær forfatter- og oversetterforening. Stipeanda guoská 5 norgga bealde girjái. Lágádus (Davvi Girji) lea ožžon doarjaga máŋgga ruhtagáldus almmuhit 4 girjji. Buot ruhtadoarjja lea ain ovtta girjái hávális, ja danne fertet ohcat juohke girjái. 


Mii leat dál ohcame sihke našunála ja riikkaidgaskasaš doarjaga ovttasbargoprošektii, geahča oassi G.


G. Oasseprošeakta: Ruoŧŧa/Suopma/Norga ovttasbargu

Vaikko bargu lea álggahuvvon Norgga bealde, lea álggu rájes lea leamaš ulbmil viiddidit dan buot riikkaide gos sámit orrot. Mii leat dál ollen nu guhkás ahte mii leat álggahan doaimmahusaid Ruoŧas ja Suomas. 


Ruoŧa bealde doaimmahusas servet Marit Anne Allas (váldodoaimmaheaddji), Anna Margith Påve, Ylva Jannok-Nutti ja Laila Stenberg. 

Ásahus mas lea ovddasvástádus ruhtadeapmái ja rehketdoallui: Sámij åhpadusguovddásj, Johkamohkki, Henrik Micael Kuhmunen bokte.

Suoma bealde doaimmahusas servet Pigga Keskitalo (váldodoaimmaheaddji), Ulla Aikio-Puoskari, Veli-Pekka Lehtola ja Jenni Laiti.

Ásahus mas lea ovddasvástádus ruhtadeapmái ja rehketdoallui: Giellagas-instituhtta, Oulu universitehtta, Veli-Pekka Lehtola bokte.


Leat juo sáddejuvvon ollu bovdehusreivvet, ja ollu olbmot leat lohpidan čállit iežaset skuvlamuitalusaid dahje jearahallat earáin. Guđege riikkas mis leat juo gaskal viđa ja logi  artihkkala. 


Oasseprošeakta, mii galgá čađahuvvot 2011-12, lea ovttasbarggus čohkket dieđuid ja almmuhit ovtta girjji guđege riikkas, mii dalle šaddá Ruoŧa bealde sámi skuvlahistorjjá 1. girji, seamma Suomas, ja Norggas fas 5. girji. Dain girjjiin mii áigut muitalit guđege riikka skuvlahistorjjás, muhto erenoamážit ovttasbarggu birra ja ohppiid ja oahpaheaddjit geat leat leamaš skuvllas nuppi bealde rája. Girjjiid lassin mii áigut almmuhit sihke girjjiid sisdoalu, lasseartihkkaliid ja eará dieđuid internehtii, nu ahte skuvla.info šaddá albma buot-sámi fierpmádatbáikin. 

H. Geaidnu ovddasguvlui

Mis livčče ollu sávaldagat ja jurdagat barggu joatkimii. Muhtumiid dain mii gal hui sihkkarit sáhttit ollašuhttit, ja muhtumat leat eahpečielgasat, danne go eaktun dasa lea ruhtadeapmi ja/dehe ovttasbargoguoibmi, mii mis ii dál vel leat.  

1. Eanet girjjit

Norgga bealde lea juo mearriduvvon ahte galget leat 6 girjji main leat artihkkalat, muittašeamit ja dokumeanttat. Ruoŧas ja Suomas ii leat vel mearriduvvon, dan fertet árvvoštallat go leat ollen guhkelii 1. girjjiiguin. 

2. Áviisačállagat

Bohtet eanet aviisačállagat dađistaga go girjjit almmuhuvvojit. 

3. Ruoššas

Ruošša bealde sámi skuvlahistorjjá birra mii háliidit maiddái ráhkadit girjji, muhto eat leat vel ollen nu guhkás. Mis lea oktavuohta olbmuiguin geat háliidit searvat dan bargui, ja sávvat ahte 2011:s mii nagodit álggahit doaimmahusa.

4. Jorgalit eará gielaide

Buot artihkkalat mat prentejuvvojit, leat báikkálaš sámegillii ja riikagillii. Interneahtas dasa lassin leat lulli- ja julevsámegiel artihkkalat jorgaluvvon davvisámegillii, ja bealli 1. girjjis lea jorgaluvvon eŋgelasgillii. Mii háliidit dađistaga jorgalit eambbo, omd. lea ulbmil ahte suoma ja ruošša bealde artihkkalat maiddái galget leat olámuttos dárogillii dahje ruoŧagillii.  

5. Dutkanprošeakta

Min álggahuvvon bargu lea ovddemusta duođaštanprošeakta, vaikko muhtumat min artihkkaliin gal šaddet dárkilet suokkardallan mat vuolggahit obbalaš konklušuvnnaid čohkkema vuođul. Mii atnit dárbun joatkit barggu dutkanprošeavttain, dutkanásahusaid ja alla oahpa ásahusaid gieđas. Ja mii sávvat dán čohkkema ja almmuheami buorren vuođđun dakkár dutkamii. Mii leat gulaskuddan máŋggain allaskuvllain ja universitehtain dan dáfus, ja sávvat das boađášii dutkanprográmma, muhto dat gal lea dán dás čilgejuvvon prošeavtta olggobealde. 


Doaimmahuslávdegottis ja lágádusas eai leat doarvái návccat ja gelbbolašvuohta ieža álggahit dutkanprošeavtta. Mii evttohit ahte álggahuvvo ovttasbargu masa servet Sámi allaskuvla, Romssa, Upmi, Oulu ja Murmánskka universitehtat. Searvat sáhtášedje maiddái eará allaskuvllaid ja universitehtaid oasseváldit. 


Berre geahččalit ruhtadit dán Norgga dutkanráđi - Norges forskningsråd – bokte ja sullásaš ásahusaiguin dain eará riikkain. Prošeavttas berrejit leat doavtterdutkosa ja masterdutkosa stipeanddat.  


Váldodoaimmaheaddji lea čállán guorahallama dan birra Sámi allaskuvlla ovddas. (http://skuvla.info/dutkan-s.htm)  

6. Kronologalaš historjá čoahkkáigeassun

Prošeavtta loahpaheapmin berre sámi skuvlahistorjjá čoahkkáigeassu čállot girjin. Dasa galgá vuođđun ee. dat ođđa áššit ja dieđut maid mii leat čohkken prošeakta-áigodagas. Danne ii sáhte dainna doaimmain álgit ovdalgo lea bures beassan johtui sámi skuvlahistorjjá čállimiin buot dan njealji riikas.  

7. Vuorkkát ja museat

Berre nannet ahte boahtteáiggis gávdnet ja besset geavahit daid dieđuid maid mii čohkket. Dat nannen lea ee. ráhkadit buori vuogádaga ja vuorkká arkiivaide, ja ahte interneahttasiidduid doaibma ja ođasteapmi ii leat ovtta olbmo duohken, ja ferte ovttasbargu dávvirvuorkkáiguin min čohkkejuvvon dieđuid čájáhusaid dáfus. Mii hálidivččiimet maiddái veahkkin jos šattašii ásahuvvot sámi skuvlamusea dehe dáruiduhttinmusea.  

5

